
ገብረኤላ
“አክብኒ፣ ሓዳርኪ ግበርኒ፣
ከም ማዕተብ ክሳድኪ እሰርኒ፣
ከም መንዲል አብ ጉለኺ አእትውኒ፣
ሓደራ’ሞ ሻላ አይትበልኒ፣
ከም መርዓት ዓይንኺ ረአይኒ…”

’ንተ በልኩስ ’ዛ ጉዳም አብያትኒ!


ይርአየላ፥ ’ዛ ጉዳም ገብረኤላ


ተውሳኺተይ ’ንታይ’ሞ ፈሊጠላ!

“ንዕናይ፥ ንገዛኺ ንዕኒ፣
ክትውዕሊ ምሳይ ክተውግዕኒ፣
አምስዪ’ሞ ድራር ተባልዕኒ፣

መዛርብቲ፥ መጓይቑቲ ኩነኒ…”

’ንተ በልኩስ’ዛ ጉዳም አብያትኒ!


ይርአየላ፥ ’ዛ ጉዳም ገብረኤላ


አብያ’ላ አነ ’ንታይ ፈሊጠላ!

“…’ዙ ጥልፊ እንኪ ተኸደንዮ፣
’ቱ ቕጭን ነጺልኪ ደርብዮ፣

’ቱ ጠስሚ አውጺ’ኺ ግዓትዮ፣

ንዮኡ ዝሓደረ ሙኽዮ፣
ወሲድኪ ነቱ ኸልቢ ሃብዮ፣
‘’ዙ ገዛ ናተይ ኢልኪ ሓዝዮ…”


እንተበልኩስ አብያ ’ዛ ገበረኤላ

እንድዕላ፥ አነዶ ፈሊጠላ!

ተሸሊማ፣ ተዋላዊላ፣
ተኸዲና፣ ተዃሓሒላ፣

ብግህዶ፣ ብመስኮት ተቐልቂላ፣
ዕዳጋ ሰብ ተማዓዱ ’ላ።

“…ሓላፍ መገዲ አይተፍጥጢ፣
ገዛኺ ዓሪፍኪ ተቐመጢ!...”


’ንተበልኩስ፣ “መከራ’ይተብልዓኒ!


ሓዳርካ ’ይደልየልካን!” ኢላትኒ።

ይርአየላ ’ዛ ጉዳም ገብረኤላ

ደጊምስ ትኺድ ንገደላ።
